
Annotatsiya: Mamlakatimiz tabiatining hayvonot dunyosi xilma-xil va o‗ziga 

xosdir. Har bir hayvon turi biosferada o‗z ahamiyatiga ega. Shu tufayli hayvon turlarini 

ko‗z qorachig‗imizdek asrab-avaylashimiz lozim.  

 Xususan, Surxondaryo viloyati hududida ko‗plab hayvon turlari uchraydi. Afsuski 

bugungi kunda ularning ayrimlari turli tashqi ta‘sirlar natijasida soni kamayib, ―noyob 

hayvon‖ maqomini olayotgan turlardir. Ushbu maqolada viloyat hududida tarqalgan 

baliqlarning noyob turlari, ularning soni, kamayishi sabablari, cheklovchi omillar hamda 

muhofaza qilish choralari bo‗yicha ma‘lumotlar berilgan. 

Kalit so‘zlar: Baliqlar, noyob turlar, fauna, yashash muhiti, muhofaza, cheklovchi 

omillar, turlarning kamayish sabablari. 

   

Tabiatda har bir hayvon va o‘simlik turlarining o‘z o‘rni va ma‘lum ahamiyatga ega. 

Baliqlar ham insonlar hayotida ko‘pgina foydali  xususiyatlari bilan ajralib turadi. 

Jumladan, baliq — sayyoradagi eng sog‗lom ovqatlardan biridir. Baliq va dengiz 

mahsulotlari inson tanasi uchun zarur bo‗lgan oson hazm bo‗ladigan protein manbai 

bo‗lib, uglevodlar va yog‗larning kam miqdori tufayli parhez mahsulot hisoblanadi. 

Bugungi kunda boshqa hayvon turlari singari baliqlarning ham ko‘pgina turlari soni 

kamayib ―noyob tur‖ maqomini olmoqda. Quyida viloyat suv havzalarida uchrovchi  

noyob baliq turlari va ularni muhofaza qilish chora-tadbirlarini keltirib o‘tamiz. 

Bakra Amudaryoning quyi va o‗rta oqimlarida hamda unga quyiladigan Sherobod 

va Surxon daryolari irmoqlarida uchrashi aniqlangan. Ularning soni kamayib ketishiga 

asosiy sabab, Orol dengizi suv sathining pasayishi, suvining sho‗rlanishi hamda unga 

quyiladigan daryolarning tabiiy suv rejimining o‗zgarishi hisoblanadi. Bundan tashqari, 

1936-1937 yillarda baliqlarning yoppasiga kasallikka chalinishi, brakonerlik ham bakra 

baliqlarining soni sezilarli darajada kamayib ketishiga olib kelgan. 

Amudaryo katta kurak buruni Amudaryo havzasining Surxondaryo viloyati 

hududidagi suvi tez oqadigan qismida, daryoning chuqurligi 2-3 m, tubi qum va loyli 

joylarida  saqlanib qolgan. Bu turning soni kamayib ketishiga asosiy sabab Amudaryo suv 

oqimining sun‘iy tartiblanishi natijasida tabiiy suv rejimining o‗zgarishi, suvning 

ifloslanishi, ko‗payish sharoitlarining yomonlashishi, brakonerlik (go‗shti juda mazali) 

hisoblanadi. 

Ovlash ta’qiqlangan. Surxon qo‘riqxonasida muhofaza ostiga olingan. 

Amudaryo kichik kurakburuni  Amudaryoning Surxondaryo viloyati hududidagi qismida 

daryoning tekis oqadigan, chuqurligi 2-3 m, tubi qumli va loyli joylarida hamda Surxon 

daryosining Amudaryoga quyilish joyida saqlanib qolgan. Ushbu noyob turning soni 

kamayib ketishiga sabab asosan, Amudaryo oqimining sun‘iy tartiblashtirish natijasida 

tabiiy suv rejimining o‗zgarishi, suv ifloslanishi, ko‗payish sharoitining yomonlashishi, 

brakonerlik hisoblanadi. 

Amudaryo gulbalig‘i viloyatimiz hududida Amudaryoning yuqori qismi hamda 

Surxondaryo, Sangardak, To‗palang daryolari havzasida, daryolarning tez oqadigan, suvi 

sovuq va tubi tosh-shag‗alli joylarida uchraydi. Amudaryo gulbalig‗ining keyingi o‗n 

yilliklar davomida keskin kamayib ketishiga ular yashaydigan daryolar oqimining sun‘iy 

tartiblanishi va uning ifloslanishi, rekreatsion faoliyat, brakonerlik sabab bo‗lgan. 

Sharq oqchasi (qorako‗z) Surxondaryo hududida Amudaryoning o‗rta oqimida, tubi 

qumli va toshloq joylarida uchrashi aniqlangan. Ularning soni kam. Bu baliq turining soni 

kamayib ketishiga Orol dengizi sathining pasayishi va suvining sho‗rlanishi, daryolar 

oqimining sun‘iy tartiblanishi va suvining kamayishi, uning ifloslanishi, bundan tashqari,  

yashash va ko‗payish sharoitlarining yomonlashishi sabab bo‗lgan. 

Orol mo‗ylabdori (so‗g‗yon, so‗zanbaliq) Amudaryoning o‗rta oqimlarida, 

daryoning chuqurligi 2-4 m, tubi qumli va toshloq bo‗lgan joylarida uchrashi aniqlangan. 

Ular loyqa oqar suvlarda, kamdan-kam hollarda oqmas suv havzalarida yashaydi.Orol 

mo‗ylabdorining soni keskin kamayib ketishiga ular yashaydigan daryo oqimining sun‘iy 

tartiblanishi natijasida Orol dengizi hamda unga quyiladigan daryolarning tabiiy suv 

rejimining o‗zgarishi, ya‘ni mazkur daryolarning suvining sho‗rlanishi, ko‗payish 

sharoitlarining yomonlashuvi va brakonerlik sabab bo‗lgan. 

Turkiston mo‗ylabdori Surxondaryoning o‗rta oqimlarida daryoning chuqurligi 2-3 

metr, tubi qumli-toshli yoki qumli-shag‗alli joylarida hamda Uchqizil, Janubiy Surxon suv 

omborlarida uchrashi aniqlangan. Bu turning kamayishiga ular yashaydigan suvning 

ifloslanishi, buning oqibatida esa ko‗payish sharoitlarining yomonlashuvi, bundan tashqari 

turli iqlimlashtirilgan baliqlar raqobati va brakonerlik sabab bo‗lgan. 

Cho‗rtansifat oqqayroq Amudaryoning o‗rta oqimida hamda ularning ayrim 

irmoqlarida, Surxon va Sherobod daryolarida uchrashi aniqlangan. Ularning soni keskin 

kamayib ketishiga sabab, ular yashaydigan daryolar oqimining sun‘iy tartiblanishi 

oqibatida tabiiy suv rejimining o‗zgarishi, suvning ifloslanishi, ko‗payish sharoitlarining 

yomonlashuvi va brakonerlik hisoblanadi. 

Orol parragi Amudaryoning yuqori qismidan to etagigacha, bundan tashqari 

viloyatimiz hududida Surxondaryoning o‗rta va quyi oqimidagi suv havzalarida, loyqa 

oqar suvlarda yashashi aniqlangan. Parraklar sonining keskin kamayishiga ularning asosan 

yashash muhiti hisoblangan daryolar oqimining sun‘iy tartiblanishi natijasida tabiiy suv 

rejimining o‗zgarishi, suvning ifloslanishi, bundan tashqari daryolardagi kelgindi baliqlar 

raqobati sabab bo‗lgan. 

Orol tikanagi Amudaryoning yuqori oqimidan quyi qismigacha bo‗lgan havzalarida, 

To‗palang, Sangardak daryolarida, daryo va ko‗llarning sayoz qo‗ltiqlari, buloqlarda, 

ularning tubi qumli-balchiqli joylarida uchrashi aniqlangan. Bu noyob jonivorlarning soni 

kamayib ketishiga ular yashaydigan daryolar oqimining sun‘iy tartiblanishi natijasida 

tabiiy suv rejimning o‗zgarishi, suvning ifloslanishi, bundan tashqari kelgindi baliqlar  

raqobati sabab bo‗lgan. 

Turkiston laqqachasi viloyatimiz hududida Sheroboddaryo, Surxondaryo 

daryolarining yuqori oqimlarida hamda Sangardak, To‗palang, Xo‗jaipok daryolarining 

tog‗ va tog‗ oldi qismlaridagi tubi toshloq, tez oqar joylarida uchraydi. Ular sonining 

keskin kamayib ketishiga ular yashaydigan daryolar oqimining sun‘iy tartiblanishi 

natijasida tabiiy suv rejimining o‗zgarishi, suvning ifloslanishi, sellar, rekreatsion 

faoliyati, noqonuniy ovlash hamda kelgindi baliqlar raqobati sabab bo‗lgan. 

Orol tikanagi Amudaryoning yuqori oqimidan quyi qismigacha bo‗lgan havzalarida, 

To‗palang, Sangardak daryolarida, daryo va ko‗llarning sayoz qo‗ltiqlari, buloqlarda, 

ularning tubi qumli-balchiqli joylarida uchrashi aniqlangan. Bu noyob jonivorlarning soni 

kamayib ketishiga ular yashaydigan daryolar oqimining sun‘iy tartiblanishi natijasida 

tabiiy suv rejimning o‗zgarishi, suvning ifloslanishi, bundan tashqari kelgindi baliqlar 

raqobati sabab bo‗lgan. 

Tavsiyalar 

 Har bir noyob deb hisoblangan baliq turini muhofaza qilish ishlarini tashkil etishda eng 

avvalo, shu turning o‗ziga xos biologik, ekologik, etologik xususiyatlarini yеtarlicha 

tadqiq qilish lozim. 

 Baliq turlarini iqlimlashtirishda shu yangi turning o‗ziga xos barcha biologik va 

ekologik xususiyatlarini, xulq-atvorini chuqur o‗rganish lozim. Chunki yangi kirib 

kelgan tur bilan mahalliy turlar o‗rtasida turli noqulay munosabatlar yuzaga kelib, 

natijada u yoki bu tur vakillari ziyon ko‗rib, ular sonining kamayishiga sabab bo‗lishi 

mumkin. 

 Noyob hisoblangan  baliq turlari tarqalgan hududlarda yashovchi aholi o‗rtasida 

tushuntirish ishlarini olib borish lozim.  

 Viloyat hududida noqonuniy ov qilishni kuchli nazorat qilish, brakonerlarga nisbatan 

shafqatsiz chora-tadbirlarni qo‗llash vaqti keldi deb hisoblaymiz. 

 Ov muddatlarini imkoni boricha qisqartirish, hayvonlarning ko‗payish davrlarini 

aniqlab, shu vaqtlarda ov qilishni butunlay cheklash zarur. 

 Noyob baliq turlari yashash joylarida ularni ko‗paytirish choralarini ishlab chiqish,  

 tizimli, maxsus muhofaza tartibini joriy etish orqali muhofaza qilish mumkin. 

Xulosa. Xulosa qilib aytganda, mavjud adabiyotlarni o‗rganib chiqqan holda, 

shularni aytishimiz mumkinki, Surxondaryoda 19 ta avlod, 8 ta oilaga tegishli 24 baliq 

turlari mavjud. Ulardan 4 turi noyob tur sifatida TMXI Qizil ro‗yxatiga,  3 turi SITES ning 

II- Ilovasiga va 11 turi ―O‗zbekiston qizil kitobi‖ ga kiritilgan. 5 turi Surxon 

qo‗riqxonasida muhofaza ostiga olingan. 

